
ESTATUTOS  DA ASOCIACIÓN

GALLAECIA  CLASSICA

CAPÍTULO 1. CONSTITUCIÓN, DENOMINACIÓN, NATUREZA E DURACIÓN

Art.1º. - Coa denominación "GALLAECIA CLASSICA" e condición de Asociación

Cultural e Recreativa, constitúese en Santiago de Compostela unha asociación.

1. a. Esta asociación terá como ámbito principal o ámbito autonómico, aínda

que poida realizar actividades fora da Comunidade autónoma de Galicia.

1. b. Esta asociación constitúese de acordo coas atribucións que se lle conceden na

lei 1/2002, do 22 de marzo (BOE de 26 de marzo) e demais lexislación estatal e

autonómica existente e aplicable en materia de asociacións.

Art. 2º. Os fins desta asociación son:

a).- Fomento da Cultura Grecolatina en Galicia a partir da promoción e difusión da

cultura e os estudios clásicos en todos os aspectos, literarios, lingüísticos, históricos,

filosóficos, didácticos, etc., incluídos o Humanismo e a tradición clásica dende a Idade

Media ata os nosos días.

b).- Creación, desenvolvemento e potenciación de actividades culturais.

c).- Realización de cursos de formación vencellados co coñecemento e estudio da

Cultura Clásica Grecolatina.

d).- Formación permanente do Profesorado de todos os niveis educativos nas súas

relacións e afinidades coa Cultura Clásica e as Humanidades.

Art.3º. - Para mellor cumprimento dos fins sinalados, a Asociación organizará as

seguintes actividades:

a).- Representacións dramáticas de obras grecolatinas: de forma especial traxedia e

comedia grega e comedia latina.

b).- Certames de montaxes grecolatinos

c).- Festivais de representacións de obras grecolatinas

d).- Charlas e conferencias sobre Cultura Clásica e Humanidades para perfeccionamento

do profesorado de Latín, Grego e cultura Clásica e para divulgación xeral da Cultura

Clásica, Humanidades e Mundo Clásico.

e).- Cursos de iniciación e perfeccionamento de técnicas teatrais básicas para as

montaxes grecolatinos.

f) . - Viaxes culturais a Grecia, Italia e ao longo da xeografía ibérica para ver in situ

representacións teatrais

g) Cursos de Formación Permanente do Profesorado de todos os niveis educativos nas

súas relacións e afinidades coa Cultura Clásica e as Humanidades.

h) Realización de todo tipo de actividades científicas, didácticas e culturais, publicación

de revistas e libros, organización de viaxes de estudios por España ou o estranxeiro,

convocatoria de concursos e premios en relación cos fins propios da Asociación.

Art.4º. - Esta Asociación non ten ánimo de lucro.

Art. 5º. - A duración desta Asociación será por tempo ilimitado, podendo entrar nela

novos socios ou darse de baixa outros sen necesidade dunha nova constitución.

Art. 6º. - O domicilio oficial fíxase en Rúa Xesteira 9, 2ºA, 15220, Bertamiráns-Ames,

A Coruña. Non posúe outros locais, aínda que sen perxuizo de que nos órganos de

goberno, en Asamblea Xeral Ordinaria ou Extraordinaria, ou ben por acordo da Xunta

Directiva poida estimarse conveniente o seu traslado, dentro do ámbito autonómico

galego.

Art. 7º. - A Asociación terá personalidade como tal dende o momento da súa inscrición

no Rexistro de Asociacións Culturais.

CAPÍTULO 2: DOS SOCIOS, CLASES, DEREITOS E DEBERES

Art. 8º. - Os socios poderán ser: fundadores, colaboradores, numerarios e corporativos.

Son socios fundadores aqueles que subscribiron a Acta Fundacional.

Son socios colaboradores todos os que, a xuízo da Asemblea Xeral, axuden de forma

importante ao desenvolvemento dos fins da Asociación.  Considéranse numerarios os

ingresados con posterioridade á suscrición da Acta fundacional, que teñen a condición

profesores ou alumnos de ensino secundario. Son socios corporativos aqueles centros

ou entidades dedicados á investigación e o ensino ou persoas xurídicas que teñan

vocación de mecenado (Fundacións, Editoriais, Librarías, etc.) no campo da cultura

clásica e dos estudios clásicos. A súa representación na Sociedade, sen dereito a voto

nin a ser elixida, corresponderá á persoa que libremente designen. Pode asignárselles

unha cota especial ou estaren libres de cota, se a súa participación institucional e/ou

económica os fai libres da mesma, por decisión da Xunta Directiva e ratificación

posterior da Asemblea Xeral.

Art. 9º. - Os socios fundadores e numerarios teñen os seguintes

dereitos:

a).- Tomar parte nas Asembleas Xerais con voz e voto.

b).- Poder ser elixidos para cargos directivos

Art. 10º. - Os socios colaboradores non intervirán na dirección da Asociación nin dos

órganos de representación dela, pero si están facultados para asistir ás Asembleas Xerais

con voz e sen voto. Tamén poderán facer cantas suxerencias estimen oportunas á Xunta

Directiva, ou tamén elevar escritos ás Asembleas Xerais. Igualmente os Socios

Corporativos.

Art. 11º. - Son obrigas dos socios:

a) Colaborar nos servizos e actividades establecidas no presente regulamento.

b).- Desempeñar os cargos para os que foron elixidos.

c).- Asistir ás Asembleas Xerais.

d).- Satisfacer as cotas que se establezan.

Art. 12º. - A condición de socio perderase:

a).- Por mala conduta, ou prexudicar gravemente os intereses da Asociación.

b).- Por propia vontade.

c).- Por non pagamento de cotas, sempre que superen os tres meses.

Art.13º. - Os socios integrados nalgunha actividade organizada pola Asociación

rexeranse conforme á seguinte normativa:

a).- Nomearán un coordinador de grupo, que será quen controle, organice e

responsabilícese da totalidade do grupo posto baixo a súa dirección. A tal fin estará

obrigado a:

1º).- Someter á aprobación do seu grupo os proxectos de actividades e discutilos entre

todos.

2º).- Pasar notificación do acordado á Xunta Directiva.

3º).- Procurar o cumprimento do acordado.

b).- O coordinador, cando considere que non se lle ofrece debida colaboración, poderá

elevar unha queixa á Xunta Directiva, que, despois de oídas as dúas partes, decidirá o

que mellor proceda.

c).- O coordinador de cada actividade pertencerá á Xunta Directiva en calidade de vogal

desa actividade, con voz e voto.

CAPÍTULO 3

ÓRGANOS DA ASOCIACIÓN

Art. 14º. - Son órganos da Asociación:

1. – A Asemblea Xeral de Socios.

2. - A Xunta Directiva.

A) A ASEMBLEA XERAL

Art. 15º. - A Asemblea Xeral de socios é o órgano de expresión da vontade da

Asociación e estará formada por todos os socios membros desta. As Asembleas serán

ordinarias e extraordinarias.

Art. 16º. - Son facultades da Asemblea Xeral Ordinaria:

1. - O exame e aprobación de contas e balance de exercicio.

2. - Decidir sobre o fin concreto que convén darlle os fondos de que se dispoña.

3. - Elección dos membros da Xunta Directiva.

4. - Aprobar os presupostos de ingresos e gastos de cada exercicio.

5. - Os outros que resulten dos Estatutos e non estean expresamente atribuídos á

Asemblea Xeral Extraordinaria ou á Xunta Directiva.

Art. 17º. - Son facultades das Asembleas Xerais Extraordinarias:

1. - Modificar os Estatutos da Asociación

2. - Federarse con outras Asociacións.

3. - Aprobar os proxectos de novas actividades, a súa organización e desenvolvemento.

4. - Representar legalmente a Asociación fronte a terceiros.

5.- Cesamento dos membros da xunta directiva por acordo dos asociados reunidos en

Asamblea Xeral Extraordinaria convocada a tal efecto, segundo o artigo 7 da Lei 1/2002

reguladora do dereito da asociación. Dito acordo deberá requerir maioría cualificada dos

socios asistentes, que ha ser de 2/3 para este tipo de actuación de cesamento.

Art. 18º. - As Asembleas Xerais, a Ordinaria e a Extraordinaria estarán formadas polos

socios asistentes, sempre que concorran a metade máis un da totalidade, en primeira

convocatoria: ou ben, transcorrida media hora, cos asistentes que haxa, en segunda

convocatoria.

Art. 19º. - A Asemblea Xeral ordinaria reunirase necesariamente dentro do mes de

Outubro de cada ano. Será convocada polo Presidente da Xunta Directiva con quince

días de antelación mediante anuncio no que conste a Orde do día, colocado no domicilio

social da Asociación.

Art. 20º. - A Asemblea Xeral Extraordinaria reunirase en convocatoria especial sempre

que o pidan por escrito a Xunta Directiva ou vintecinco socios. Os requisitos desta

convocatoria serán os sinalados no artigo anterior.

Art. 21º. - Os acordos tomados deberán obter o voto da maioría simple dos asistentes,
agás os acordos de cesamento dun membro da Xunta Directiva tomados en Asemblea
Xeral Extraordinaria convocada a tal efecto, que requerirá os 2/3 dos votos dos socios
asistentes como maioría cualificada para este tipo de acordo. Dos acordos deixarase
constancia nun libro de Actas que asinarán o Presidente e o Secretario. Será necesario
maioría cualificada das persoas presentes ou representadas, segundo o artigo 12.d da lei
1/2002, que resultará cando os votos afirmativos superen a metade destas, para:

a)   - Nomeamento das Xuntas Directivas e administradoras/es.

b)   -  Acordo para constituír unha Federación de asociacións ou integrarse nelas.

c)   - Disposición ou enaxenación de bens integrantes do inmovilizado.

d)   - Modificación de estatutos.

e)   - Disolución da entidade

f)   - Remuneración dos membros do órgano de representación.

Art. 22º. - Os acordos tomados conforme ás normas sinaladas no art. 21º obrigarán a

todos os socios, asistentes e non asistentes.

B) DA XUNTA DIRECTIVA

Art. 23º. - A Xunta Directiva estará integrada por: un Presidente, vicepresidentes en

número variado, máximo de catro, Secretario, Tesoureiro e vogais en número variado,

máximo de seis.

Art. 24º. - Os cargos da Xunta Directiva terán unha duración de dous anos, podendo ser

reelixidos os membros ao rematar o mandato.

Art. 25º. - As vacantes que se puidesen producir por falecemento da persoa física,

extinción da persoa xurídica, renuncia voluntaria, transcurso do prazo para o que foron

elexidos ou acordo adoptado polos asociados reunidos en Asamblea Xeral

extraordinaria convocada a tal efecto, ocuparanse provisionalmente segundo dispoña a

Xunta Directiva ata a celebración da próxima Asemblea Xeral a cal elixirá novos

membros ou ben confirmará aos xa nomeados. Se a vacante se producise en Asamblea

Xeral Extraordinaria convocada a tal efecto, segundo se indicou arriba, se presentará alí

mesmo candidatura de ocupación provisional ata a celebración da próxima Asamblea

Xeral a cal elixirá novos membros ou ben confirmará aos xa nomeados. Para este

nomeamento requerirase, ao igual que para o acordo de cesamento, dunha maioría

cualificada dos socios asistentes, que ha ser cando os votos afirmativos sexan dunha

maioría de 2/3 dos socios asistentes. En caso de non se acadar, facúltase á Xunta

Directiva a ocupar provisionalmente a vacante cunha persoa distinta da cesada por

acordo da Xunta Xeral Extraordinaria ata a celebración da próxima Asamblea Xeral a

cal elixirá novos membros ou ben confirmará aos xa nomeados.

Art. 26º. - A Xunta Directiva celebrará polo menos unha reunión mensual. Tamén se

reunirá cando o pidan o Presidente ou ben tres dos membros da Xunta Directiva.

Art. -27º. - Os acordos en Xunta Directiva se tomarán por maioría simple e, para ser

válidos, deberán estar presentes a metade máis un dos membros. En o caso de empate

decidirá o voto do Presidente.

Art. 28. - Son facultades do Presidente:

1. - Acordar, coa Xunta Directiva, a admisión de novos socios e propoñer á Xunta

Xeral a expulsión daqueles que se fixesen merecedores desta.

2. - Ostentar a representación, administración, dirección e xestión da Asociación.

3. - Presidir e convocar as reunións da Xunta Xeral.

4. - Procurar o cumprimento dos fins da Asociación.

Art. 29º. - Son facultades do Tesoureiro:

1. - Supervisar os fondos da Asociación e levar os libros de contabilidade.

2. - Preparar os balances, inventarios e presupostos da Asociación para a súa aprobación

pola Xunta Xeral.

3. - Autorizar, xunto co Presidente, a disposición dos fondos.

Art. 30º. - Corresponde ao Secretario:

1. - Supervisar e levar os libros, documentos e selo da Asociación.

2. - Levar o control de rexistro e ficheiro.

3. - Redactar as Actas das reunións e expedir certificacións das mesmas, co visto bo do

presidente.

Art. 31. - Haberá un número de Vicepresidentes, máximo de catro, elixidos de igual

xeito que o Presidente a quen substituirán sempre que sexa necesario e exercerán por

delegación as funcións que o Presidente considere oportunas. Será o Presidente o que

decida o vicepresidente que o substituirá en caso de que sexa necesario e as delegacións

que exercerán estes. O mesmo será aplicable aos Vogais, aínda que o seu número será

máximo de seis.

CAPÍTULO 4. PATRIMONIO FUNDACIONAL, RECURSOS ECONÓMICOS

PREVISTOS.

Art. 32º. - Esta Asociación que ao comezar as súas actividades non ten patrimonio. Se

recaudará un patrimonio cuxa cantidade se intentará obter mediante as seguintes fontes

de ingresos:

a).- Cotas obrigatorias dos socios.

b).- Achegas voluntarias.

c).- Donativos ou subvencións públicas e privadas que reciba

Art. 33º. - As cotas obrigatorias estableceranse pola Asemblea Xeral Ordinaria por

proposta da Xunta Directiva. Non serán reintegradas en ningún caso e dedicaranse ás

atencións e necesidades da Asociación. A cota anual de socio queda fixada en cinco

euros.

Art. 34º. - As achegas voluntarias consideraranse como empréstitos sen intereses e serán

devoltas nas condicións en que se pacten.

Art. 35º. - Para a admisión de novos socios no futuro, poderá ser

fixada pola Xunta Directiva unha cantidade discreccional como

achega inicial non reintegrable.

Art. 36º. - Anualmente e con referencia ao 31 de Decembro de cada ano, practicarase un

inventario e balance de situación que se formalizará nunha memoria, exposta para

coñecemento e consulta dos socios, durante un prazo non inferior a quince días antes da

data sinalada para a celebración da Asemblea Ordinaria, a cal deberá aprobala ou

rexeitala.

CAPÍTULO 5. DA LIQUIDACIÓN DO PATRIMONIO E DA DISOLUCIÓN DA

ASOCIACIÓN

Art. 37º. - Esta Asociación disolverase polas seguintes causas:

a) Por vontade dos socios, acordada polas dúas terceiras partes dos membros.

b) Por orde da autoridade competente, no caso de incumprimento dos presentes

estatutos.

Art. 38º. - Acordada a disolución voluntaria, a Asemblea Xeral Extraordinaria designará

a dous socios liquidadores que, xunto co Presidente e Tesoureiro, procederán a efectuar

a liquidación, pagando débedas, cobrando créditos e fixando o haber resultante, se o

houbese.

Art. 39. - O haber resultante, despois de efectuada a liquidación, doarase a unha

entidade de carácter benéfico ou outra Asociación Cultural da Autonomía Galega.

Art. 40. - En todo canto non estea previsto nos presentes Estatutos se aplicará a vixente

Lei Orgánica 1/2002, do 22 de marzo, reguladora do Dereito de Asociación, e as

disposicións complementarias estatatais e autonómicas citadas no Artigo 1.


